
Kristian Martin Ras­
mussen, skipari og 
reiðari, hevurverið á 
sjónum og í fiskivinn­
uni síðani hann var 14 
ára gamal

Ongin kann siga annað enn talan er 
um ein stillføran og siðiligan mann.

Kristian Matin Rasmussen, skipari 
og reiðari, er millum teirra, sum í dag 
fáa nógv burturúr uppsjóvarvinnuni 
og makrelævintýrinum.

Hesi seinastu árini hava gingið 
væl hjá fyritøkuni, sum hann eigur 

saman við synunum Jón, Eyðun og 
Boga. Milljónirnar rulla inn í stóru ak­
tivu fyritøkuna í Klaksvík, og í dag er 
ikki neyðugt at venda hvørjum oyra, 
skal okkurt gerast.

Men soleiðis hevur tað ikki altíð 
verið.

Sum hjá teimum flestu, sum velja 
at virka í fiskivinnuni, gongur upp og 
niður. Viðhvørt rekur við, men mang­
an rekur eisini ímóti. 

Tá skal treiskni, vilji og hugflog til 
og nýggjar slóðir traðkast.

Síðani Kristian Martin Rasmussen 
fór til Grønlands við Klakki fyrstu 
ferð, sum 13 ára gamal – hann fylti 14 
ár, tá ið teir rundaðu Hvarvið – hevur 
sjólívið verið alt – so ella so.

Hann sigldi við línuskipum til teir 
fingu fyrsta Christian í Grótinum. 
Kristian Martin Rasmussen førdi 
Borðoyanes saman við pápanum, 
Palla hjá Mariannu, men hann helt 
ikki, at framtíðin lá í at royna við línu 
á fjarleiðum.

– So eg fór ein dagin inn á skriv­
stovuna hjá Thulesen (stjórin í JFK, 
red.) og spurdi, um hann ikki helt, at 
vit skuldu byggja Borðoyanes um 
til nótaskip. Hann var avgjørdur og 
segði nei, men legði afturat, at Borð­
oyanes var bygdur til pápa, so um 
vit høvdu hug at keypa, so kundu 
vit gera tað og so byggja skipið um, 
fortelur Kristian Martin Rasmussen í 
dag.

Søgan er, at teir keyptu skipið, 
men tað bleiv ongantíð bygt um til 
nótaskip.

Yvirtóku sáttmála
Men sjálvt um tað ikki hendi, so 
komu teir í uppsjóvarvinnuna kortini.

Landið hevði fingið fatur á einum 
láni úr Luxembourg, og tað bleiv 
brúkt til at veita stuðul til at byggja 
trý nótaskip á skipasmiðjuni á Skála.

Tey trý vóru Sjúrður Tollaksson, 
Durið og so Christian í Grótinum. 

– Upprunaliga var ætlanin, at 
Gøtu Samvinnufelag skuldi hava 
skipið, men teir seldu sáttmálan, 
sum vit so yvirtóku og harvið fingu 
fyrsta skipið, sigur Kristian Martin 
Rasmussen.

Hetta var í sjeyti-árunum, men tá 
ið skipið kom, vóru viðurskiftini onki 
serlig í nótavinnuni. Prísurin fyri fisk 
til ídnað var lágur – 12 til 14 oyru fyri 
kilo.

Vónirnar vóru ikki 
serliga góðar
– Men eg minnist væl, at kendi skip­
arin í Klaksvík, Kaj Johannesen, kom 
umborð ein dagin, vit lógu á Klaks­
vík. Hann var illa gongdur, men vildi 

sleppa umborð, fyrst og fremst fyri at 
hava eitt bønarhald umborð á nýggja 
skipinum.

– Tá segði hann við meg, at tað 
vísti seg altíð, at nýggj skip fiskaðu 
betur enn gomul.

Hann fortaldi víðari, at Kjølbro 
bygdi síðutrolaran Skálaberg. Hann 
var dýrur, men reiðaríið hevði framm­
anundan bæði Sjúðrarberg og Jó­
annes Patursson.

– Kaj segði, at teir fóru í holt við at 
byggja nýggja trolaran við tí hugsan, 
at kláraði hann ikki at gjalda fyri seg, 
so kundu teir gomlu trolararnir hjálpa 
til. Men tá ið avtornaði vísti tað seg, at 
Skálaberg var tann sum fiskaði mest 
og hjálpti til at gjalda fyri hinar báðar, 
sigur Kristian Martin Rasmussen.

– Kanska segði hann hesi orð fyri 
at ugga meg eitt sindur, men hann 
hevði rætt, leggur hann afturat.

Ringar tíðir og kreppa
Áttati-árini vóru ikki góð hjá nóta­
flotanum. Har var ikki nógv at fáa og 
prísirnir vóru lágir. 

Fyri at yvirliva, so royndi hópur av 
føroysku skipum seg aðrastaðni runt 
í heiminum.

Fyri Kristian Martin Rasmussen 

Kristian Martin Rasmussen:

Í dag er samtakið hjá Palla hjá Mariannu skuldarfrítt, um vit taka nettoskuldina hjá samtakinum. Lánini eru 
tilsamans 273 mió.kr. við árslok 2016, meðan tøki peningurin var 283 mió.kr. Eginognin er frá 2011 til 2016 
vaksin við tilsamans 289 mió.kr. svarandi til eina tvífalding av eginognini eftir fimm árum. Úrslitini hava 
seinastu seks árini ligið javnt um 100 mió.kr. um árið áðrenn skatt.

Tíðin bindur 
øll men lívið 
hevur verið 
avbjóðandi


